An Teastas Sóisearach
Aonad 6 – Mé féin sa saol mór
Inimirce

Inimirce: Nótaí an Mhúinteora

An Teastas Sóisearach – Measartha dúshlánach

	Spriocanna
	Cumas tuisceana, scríbhneoireachta, léitheoireachta, labhartha agus foghraíochta na ndaltaí a fhorbairt sa réimse saoil – inimircigh in Éirinn

	Stór focal
	Cultúr agus teangacha na n-inimirceach in Éirinn


	Straitéisí Múinteoireachta Molta


Tá na ceachtanna oiriúnach do rang a bhfuil caighdeán measartha maith Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. Ní rang é a phléann cultúir eile amháin, ach pléitear cultúr na hÉireann (agus an Ghaeltacht go háirithe) i gcomhthéacs na gcultúr seo. 

Réamhobair 1
· Pléigh an chéad dá cheist leis an rang ina iomláine. Tá seans ann go mothóidh daltaí áirithe faoi bhrú mura bhfuil Gaeilge ag a dtuismitheoirí agus ba cheart na ceisteanna a phlé go mothálach dá bharr sin. 
· Bí cinnte go bhfuil an struchtúr: Tá _____________ agam ag na daltaí. Bí cinnte chomh maith go bhfuil an forainm réamhfhoclach ag ar eolas ag na foghlaimeoirí: agam, agat, aige, aici, againn, agaibh, acu. 
· Iarr ar gach beirt an chéad dá cheist eile a phlé le chéile ar feadh tamaill. 
· Pléigh thusa na tuairimí a bhí ag gach duine os comhair an ranga ansin. Déan iarracht an oiread agus is féidir plé maith a chothú anseo. 
Réamhobair 2
· Léigh amach a bhfuil ar an sleamhnán don rang agus bí cinnte go dtuigeann siad cad atá le déanamh.
· Is é atá i gceist leis an sleamhnán seo ná a chur ina luí ar na daltaí go bhfuil fréamh amháin ag a lán focal, agus gur féidir a lán focal a chumadh má tá an fréamh ar eolas. Féach na Freagraí.  

Réamhobair 3
· Léigh amach a bhfuil ar an sleamhnán don rang agus bí cinnte go dtuigeann siad cad atá le déanamh.

· Is cleachtadh é an ceacht seo ar an struchtúr: Tá _____________ agam. 

· Caithfidh na foghlaimeoirí tic a chur leis na scileanna / buanna má tá siad acu féin, ar dtús. 

· Caithfidh siad ansin labhairt le gach duine sa rang le daoine a aimsiú a bhfuil na scileanna / buanna acu. 

· Scríobh an comhrá seo ar an gclár má cheapann tú go bhfuil deacracht ag na daltaí leis an struchtúr.

· An bhfuil ceol agat?

· Tá / níl. An bhfuil ceol agatsa (agat féin)?

· Tá / níl. 

· Cuir béim chomh maith ar an bhfoirm threise, atá i gcló dubh sa chomhrá thuas. 
· Cuir ceist ar dhaoine éagsúla sa rang a bhfuil na scileanna áirithe acu.

· Pléigh aon deacracht a tháinig chun cinn le linn na gníomhaíochta. 

Éisteacht 
· Mínigh do na daltaí go mbeidh siad ag éisteacht le déagóir ag caint faoin nGaeilge agus faoi inimircigh ina ceantar.
· Abair leo éisteacht leis an mír uair amháin gan aon rud a scríobh.
· Léigh na ceisteanna ar an sleamhnán leo le bheith cinnte go dtuigeann siad cad atá le déanamh.
· Cuir an mhír ar siúl ar a laghad dhá uair eile, ag tabhairt deise dóibh a gcuid freagraí a scríobh síos.  
· Téigh siar ar na freagraí a bhí acu (féach an script). 
Iarphlé 1
· Cuir gach beirt ag obair le chéile arís agus léigh a bhfuil ar an sleamhnán leis an rang ar fad. 
· Mínigh dóibh go dtuigeann tú nach mbeidh siad cinnte faoi líon na n-inimirceach in Éirinn ach go gcaithfidh siad buille faoi thuairim a thabhairt, bunaithe ar a gcuid taithí pearsanta féin. 
· Bí ag siúl timpeall an ranga, ag tabhairt tacaíochta dóibh agus ag cuidiú leo, le linn na gníomhaíochta. Féach na Freagraí. 
Iarphlé 2 / 3
· Iarr ar na daltaí an bosca atá ar shleamhnán Iarphlé 2 a tharraingt ina gcóipleabhair. Bí cinnte go dtuigeann siad gach rud ann.
· Ansin, cuir Iarphlé 3 in airde agus léigh trí gach píosa eolais le bheith cinnte go dtuigeann siad an t-eolas ar fad. 
· Iarr ar gach beirt ansin na bearnaí sa bhosca a líonadh isteach le chéile. 
· Abair leo sleamhnán Iarphlé 1 a úsáid freisin, chun cuidiú leo. 
· Bí ag siúl timpeall an ranga, ag tabhairt tacaíochta dóibh agus ag cuidiú leo, le linn na gníomhaíochta. Féach na Freagraí. 
	Freagraí


Réamhobair 2
Eisimirce – emigration 

Inimirce – immigration 

Imirceach – immigrant 

*Imircigh – immigrants

*Ní gá an ‘e’ a bheith ann mar is leor an ‘i’ in –igh chun an riail ‘caol le caol agus leathan le leathan a chomhlíonadh. 

Iarphlé 1
Na Polannaigh (Polannach)
Muintir na Ríochta Aontaithe (duine ón Ríocht Aontaithe)
Na Liotuánaigh (Liotuánach)
Na Nigéaraigh (Nigéarach)
Na Laitviaigh (Laitviach)
Muintir na Stát Aontaithe (duine ó na Stáit Aontaithe / Meiriceánach)
Na Sínigh (Síneach) 

Na Gearmánaigh (Gearmánach)
Na Filipínigh (Filipíneach)
Na Francaigh (Francach) 
Iarphlé 2/3
	An Tír
	An Duine
	An Teanga
	Gné chultúrtha

	An Pholainn

	Polannach
	Polainnis
	Is tír Chaitliceach í.  

	An Ríocht Aontaithe
	Duine ón Ríocht Aontaithe
	Béarla
	Tá daonra de 62 milliún sa tír seo. 

	An Liotuáin 
	Liotuánach 
	Liotuáinis 
	Is é Vilnius príomhchathair na tíre seo.

	An Nigéir 
	Nigéarach 
	Béarla
	Tá 521 teanga cláraithe sa tír seo.

	An Laitvia 
	Laitviach
	Laitvis
	Is daoine an-phríobháideacha iad seo agus tá an ceol an-tábhachtach dóibh chomh maith. 

	Na Stáit Aontaithe 
	Duine ó na Stáit Aontaithe
	Béarla
	Áirítear cathracha na tíre seo mar shamplaí den chomhleá cultúr (melting pot culture).

	An tSín
	Síneach
	Sínis
	Is í an ceathrú tír is mó sa domhan í.

	An Ghearmáin
	Gearmánach
	Gearmáinis
	Tá sé an-tábhachtach do na daoine seo a bheith eagraithe agus an teach slachtmhar. 

	Na hOileáin Fhilipíneacha 
	Filipíneach
	Filipínis 
	Nuair a chastar le daoine den chéad uair sa tír seo, beannaítear don duine is sine nó is tábhachtaí ar dtús. 

	An Fhrainc 
	Francach 
	Fraincis 
	Óltar a lán fíona sa tír seo.


Script - Inimirce

Saoirse Ní Chualáin





       Scoil Chuimsitheach Chiaráin
Anois, dár ndóigh, mar a dúirt muid, tá muid anseo sa Ghaeltacht agus tá an teanga thart oraibh an t-am ar fad, agus an bhfuil – dúirt tú féin ansin go bhfuil an Ghaeilge agat sa bhaile. Ach, an bhfuil sin amhlaidh do na daltaí ar fad sa scoil seo nó an bhfuil a fhios agat?

Tá mé ag ceapadh go bhfuil cúpla duine nach bhfuil an oiread sin Gaeilge ag duine de na tuismitheoirí ach tá Gaeilge ag chuile dhuine…nó bheadh tuismitheoir ar a laghad amháin ag chuile dhuine sa scoil a labhranns (labhraíonn) Gaeilge.

Is ea agus an mbeadh sé de nós agatsa Gaeilge a labhairt le do chuid cairde go léir nó…?

Yeah, bheadh!

Is ea, agus sa cheantar seo, nuair a théann tú isteach i siopaí agus rudaí den

tsórt sin, Gaeilge atá á labhairt ansin nó…?

Is ea, bheadh cúpla duine anois nach bhfuil Gaeilge acu, an bhfuil a fhios agat, atá ag

obair thart ach an chuid is mó de dhaoine bheadh siad…go mbeadh Gaeilge mhaith acu. 

Is ea, agus an bhfuil mórán daoine sa cheantar seo nach as an gceantar ó dhúchas, nó

nach as an tír ó dhúchas?

Tá cúpla duine tagtha go gairid, le cúpla bliain anuas, yeah tá.

An dóigh leatsa go bhfuil aon éifeacht aige sin ar labhairt na Gaeilge sa cheantar?

Tá sé ag tabhairt isteach Béarla níos mó.

Is ea, an bhfuil teanga ar bith eile, ar thug tú faoi deara aon teanga eile á labhairt sa

cheantar?

Yeah, tá daoine as Poland anseo, as an Pholainn agus tá cúpla teanga nach dtuigim, an bhfuil

a fhios agat, ní bheinn in ann ainm a chur orthu.

Is ea, ní hamháin go bhfuil an Ghaeilge agus an Béarla ann ach tá teangacha eile ag teacht

isteach sa cheantar chomh maith.

Tá.

Tá. An dóigh leat gur rud maith é sin, an meascán sin ann?

No, ní hea.

Cén fáth sin, dar leat?

Ní cheapaim really gur cheart go mbeadh aon teanga eile ach amháin Gaeilge agus

is dócha Béarla, mar go dteastaíonn sé na laethanta seo. Seo ceantar Gaeilge so Gaeilge

ar cheart a bheith á labhairt. 

